Vendim nr. 67, datë 15.07.2009

Kolegji i Gjykatës Kushtetuese të Republikës së Shqipërisë, i përbërë nga:

Fehmi Abdiu,


Anëtar i Gjykatës Kushtetuese


Xhezair Zaganjori,

Anëtar i        “            “


Sokol Berberi
,

Anëtar i        “            “

në datën 15.07.2009, mori në shqyrtim paraprak kërkesën me nr.67 Akti, që i përket:

K Ë R K U E S: 
 LEILA LIBOHOVA
O B J E K T I: 
Shfuqizimi si i papajtueshëm me Kushtetutën i vendimit nr.00-2009-352, datë 30.04.2009 të Kolegjit Civil të Gjykatës së Lartë; Pezullimi i menjëhershëm i ekzekutimit të vendimit nr.1049, datë 18.09.2007 të Gjykatës së Apelit Tiranë.

Kolegji i Gjyqtarëve të Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Gjykata e Rrethit Gjyqësor Tiranë, me vendimin nr.3978, datë 04.07.2006, ka vendosur rrëzimin e kërkesëpadisë, pranimin e kundërpadisë, detyrimin e palës paditëse të kundërpaditur Leila Libohova t’i lirojë dhe dorëzojë palës së paditur kundër paditëse shoqërisë “Alb-Toronto Kontstruksion” Sh.p.k. sendin e paluajtshëm-truall dhe banesë me sipërfaqe 380 m2, regjistruar me nr.30 Regjistri Hipotekor, datë 30.01.1995, objekt i kontratës me nr. 1582/152, datë 05.11.2001, në përmbushje të detyrimit të caktuar në të.
Gjykata e Apelit Tiranë, me vendimin nr.1049, datë 18.09.2007, ka vendosur lënien në fuqi të vendimit të Gjykatës së Rrethit Gjyqësor Tiranë.

Kolegji Civil i Gjykatës së Lartë, me vendimin nr. 00-2009-352, datë 30.04.2009, ka vendosur mospranimin e rekursit të paraqitur nga paditësja e kundërpaditur Lejla Libohova kundër vendimit nr.1049, datë 18.09.2007 të Gjykatës së Apelit Tiranë.

Në datë 25.05.2009, kërkuesja i drejtohet Gjykatës Kushtetuese para së cilës pretendon shfuqizimin e vendimit gjyqësor të shënuar në objekt, i cili i ka cenuar të drejtën për një proces të rregullt ligjor, për këto arsye:

- Gjykata e Lartë ka vendosur në kundërshtim flagrant me nenin 480 të K.Pr. Civile, i cili parashikon se rekursi nuk pranohet nëse bëhet për shkaqe të ndryshme nga ato që lejon ligji. 
- Shkaqet e paraqitura në rekurs janë: Gjykata e Apelit ka keqzbatuar dispozitat e Kodit Civil, nenet 681-684 dhe nenin 526; ka dhënë një vendim në kundërshtim me nenin 9 të ligjit nr.8402, datë 10.09.1998 “Për kontrollin dhe disiplinimin e punimeve të ndërtimit”.
- Vendimi i Gjykatës së Lartë i ka shkelur kërkueses të drejtën e pronës.
Më datë 23.06.2009, kërkuesja i drejtohet Gjykatës Kushtetuese duke kërkuar pezullimin e menjëhershëm të ekzekutimit të vendimit të gjykatës së apelit.

Kolegji rithekson, se problemet e interpretimit dhe zbatimit të ligjit mund të merren në konsideratë nga Gjykata Kushtetuese vetëm nëse cenohet e drejta kushtetuese për një proces të rregullt ligjor. Në kërkesën e paraqitur nuk evidentohet në mënyrë të qartë dallimi i pretendimeve për paligjshmërinë e vendimeve të marra nga gjykatat e sistemit gjyqësor nga pretendimet për antikushtetutshmërinë e tyre. Pretendimi i kërkueses për cenim të procesit të rregullt ligjor për shkak se Gjykata e Lartë nuk ka pranuar rekursin, në mënyrën se si është parashtruar, është haptazi i pabazuar dhe nuk mund të trajtohet si shkak në kuadrin e shkeljes së të drejtës për një proces të rregullt ligjor. Pretendimi lidhur me shkeljen e të drejtës së pronës nga vendimi i Gjykatës së Lartë është jashtë juridiksionit kushtetues.
PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I :
Moskalimin e çështjes për shqyrtim në seancë plenare.

